
Annotatsiya: Ushbu maqolada asosiy eʼtibor global marketing strategiyasining turli jihatlariga qaratilib, O‘zbekistonda 
faoliyat yuritayotgan kompaniyalarning SWOT tahlili, 4 P strategiyasi, shuningdek, mahalliy brendlarning xalqaro 
bozorlarda pozitsiyalanishi ko‘rib chiqiladi. 

Kalit soʻzlar: global marketing, marketing strategiyasi, 4 P, SWOT tahlil, brendlar, raqamli marketing.

Abstract: This article focuses on various aspects of global marketing strategy, examining SWOT analysis of companies 
operating in Uzbekistan, the 4 P strategy, as well as the positioning of local brands in international markets.

Key words: global marketing, marketing strategy, 4 P, SWOT analysis, brands, digital marketing.

Аннотация: В данной статье рассматриваются различные аспекты глобальной маркетинговой стратегии, 
рассматривается SWOT-анализ компаний, работающих в Узбекистане, стратегия 4P, а также позиционирование 
местных брендов на международных рынках.

Ключевые слова: глобальный маркетинг, маркетинговая стратегия, 4P, SWOT-анализ, бренды, цифровой 
маркетинг.

K I R I S H
Dunyoda mavjud bo‘lgan har qanday mamlakat uchun tashqi savdoning roli kattadir. O‘zbekiston 

Respublikasi mustaqillikka erishganidan so‘ng o‘z iqtisodiy siyosatini bosqichma-bosqich liberallashtirish, 
ochiq bozor iqtisodiyoti tamoyillariga o‘tish va tashqi savdoni faollashtirishga qaratdi. Ayniqsa, so‘nggi yillarda 
olib borilayotgan iqtisodiy islohotlar mamlakatni global iqtisodiy tizimga integratsiyalashishida muhim rol 
o‘ynamoqda.

So‘nggi yillarda O‘zbekiston iqtisodiyoti barqaror o‘sishni saqlab qolmoqda. Jahon banki va Xalqaro valyuta 
fondi (XVF) hisobotlariga ko‘ra, yalpi ichki mahsulot (YAIM) yillik o‘sishi 5–6% atrofida bo‘lib, mintaqada eng 
yuqori ko‘rsatkichlardan biri hisoblanadi. Bu ko‘rsatkichlar ichki isteʼmol, sanoat salohiyati va tashqi savdoning 
faolligi bilan bevosita bog‘liqdir.

O‘zbekiston iqtisodiyotida turli tarmoqlar rivojlanayotgan bo‘lsada, sanoat tarmoqlari, xususan, tekstil, 
avtomobilsozlik, kimyo, farmatsevtika va oziq-ovqat sanoati global raqobatga kirish uchun hali ko‘plab marketing 
yondashuvlar va innovatsion strategiyalar bo‘yicha oldimizda kechiktirib bo‘lmaydigan vazifalar turibdi. Aynan 
ushbu vazifalarni amalga oshirishda O‘zbekiston Respublikasi Prezidentining “O‘zbekiston-2030” strategiyasi 
to‘g‘risidagi Farmonining o‘rni juda katta.  Mazkur strategiyada eksport tarkibida tayyor va yarim tayyor 
mahsulotlar hajmini 3,3 barobar ko‘paytirish, Yevropa davlatlariga GSP+ va boshqa tizimlari doirasida tayyor va 
texnologik mahsulotlar eksportini kengaytirish, xalqaro standartlar joriy qilingan korxonalar sonini 10 barobarga 
oshirish va ular sonini 5 mingtaga yetkazish hamda «Yangi O‘zbekiston — raqobatbardosh mahsulotlar yurti» 

g‘oyasi asosida milliy brendlarni xorijiy bozorlarga olib chiqadigan eksportchilarni har tomonlama qo‘llab-
quvvatlash[1] masalalari belgilab qo‘yilgan.

Mamlakatimizning hozirgi siyosati, korxonalar faoliyatini samarali tashkil etish va korxonalardagi iqtisodiy 
munosabatlarni bozor iqtisodiyoti talablariga moslashtirish zaruriyatini keltirib chiqaradi. Bu muhim masala tashqi 
iqtisodiy faoliyat bilan shug‘ullanuvchi, global marketing strategiyasini qo‘llovchi korxonalar faoliyatida ayniqsa 
muhimdir. 

M A V Z U G A  O I D  A D A B I Y O T L A R  S H A R H I 
Marketing strategiyasi firma o‘zining asosiy saʼy-harakatlarini yo‘naltiradigan bozor segmentlarini aniq 

belgilashi kerak. Marketing strategiyasini ishlab chiqqandan so‘ng, masʼul ijrochilarni tayinlash, muddatlarni 
belgilash va xarajatlarni aniqlash bilan bo‘yicha batafsil chora-tadbirlar dasturi ishlab chiqiladi. Ushbu dastur 
joriy yil uchun budjetni tuzish imkonini beradi.

Marketing strategiyasini ishlab chiqish masalalarini ko‘plab xorijlik va mahalliy olimlarimizning tadqiqot 
ishlarida kuzatish mumkin. F. Kotler marketing strategiyasini “marketing faoliyatining mantiqiy asosi” sifatida 
taʼriflaydi. Uning yordamida kompaniya marketing maqsadlarini amalga oshirishiga umid qilishini taʼkidlaydi [2]. 
V.R.Vesninning taʼkidlashicha, “marketing strategiyasi – bu maqsadlarni shakllantirish, ularga erishish va ishlab 
chiqarish korxonasining har bir alohida mahsulot, har bir alohida bozor uchun maʼlum davrdagi muammolarini 
hal etishdir”[3]. T.S. Bronnikova, A.G.Chernyavskiylar marketing strategiyasini kompaniya o‘z marketing 
muammolarini hal qilishni kutadigan oqilona mantiqiy tuzilma deb izohlaydi[4].  Mamlakatimiz olimlaridan 
Sh.Ergashxodjayeva marketing strategiyasini “firma imkoniyatlarini bozordagi holatga muvofiqlashtirish, 
qo‘yilgan maqsadlarga erishishning kompleks vositalarini belgilashdan iborat” [5] deya izohlaydi. Shuningdek, 
I.U. Neʼmatov tadqiqotlarida oliy taʼlim sohasida marketing strategiyasini shakllantirish algoritmi[6] masalalariga 
eʼtibor qaratilgan. D. B Meyliyeva., D. Yu.Matrizayevalar o‘zlarining ilmiy tadqiqot ishlarida korxonalar brending 
faoliyatida raqamli marketing strategiyalaridan foydalanish yo‘llarini[7] taklif etadi. Xorijiy hamda o‘zbek 
olimlarining ilmiy ishlarida marketing strategiyasi va uning turli sohalardagi ahamiyati ko‘rsatib berilgan. Biroq, 
shuni ta’kidlash zarurki, hozirgi kunda O‘zbekistonda faoliyat yuritayotgan kompaniyalarning global marketing 
strategiyalaridan foydalanish yo‘nalishlarini kengroq o‘rganish yanada dolzarb ahamiyat kasb etib bormoqda.

T A D Q I Q O T  M E T O D O L O G I YA S I 
Tadqiqotning metodologik asosini tashqi savdo va tadbirkorlikni rivojlantirish sohasidagi qonun osti va 

me’yoriy-huquqiy hujjatlar, Prezident farmon va qarorlaridan foydalanildi. Shuningdek, tadqiqot ishiga oid 
qarashlarni, fikrlarni tahlil qilishda induksiya va deduksiya usullari keng qo‘llanildi. 

T A H L I L  V A  N A T I J A L A R 
O‘zbekiston Respublikasi tashqi savdoni erkinlashtirish siyosatini izchil davom ettirmoqda. 2017-yildan 

boshlab bojxona to‘lovlarining soddalashtirilishi, valyuta konvertatsiyasining erkinlashtirilishi va eksportchilar 
uchun imtiyozlar joriy etilishi eksport hajmining keskin oshishiga olib keldi. Hozirgi kunda O‘zbekiston Xitoy, 
Rossiya, Qozog‘iston, Turkiya, Germaniya va Janubiy Koreya kabi mamlakatlar bilan faol savdo aloqalarini 
yuritmoqda.

Global marketing strategiyasining muvaffaqiyatli amalga oshirilishi uchun mamlakat ichidagi huquqiy va 
institutsional baza muhim ahamiyatga ega. O‘zbekistonda bu boradagi infratuzilmaviy va normativ-huquqiy 
baza keyingi yillarda sezilarli darajada kuchaytirildi. Xususan, “Investitsiyalar to‘g‘risida”gi qonun, “Tashqi 
iqtisodiy faoliyat to‘g‘risida”gi qonun va boshqa normativ hujjatlar xorijiy kompaniyalar va eksportyorlarga 
huquqiy kafolatlar beradi.

Erkin iqtisodiy zonalar va erkin savdo hududlari xorijiy investorlarga soliq imtiyozlari va erkin valyuta 
operatsiyalarini taklif etadi.

Institutsional qo‘llab-quvvatlash borasida “O‘zbekiston Respublikasi Investitsiyalar, sanoat va savdo 
vazirligi”, “Export Promotion Agency”, “UzTrade” kabi tashkilotlar eksport va global savdoni muvofiqlashtirishda 
faol ishtirok etmoqda. Shuningdek, tadbirkorlikni rivojlantirish jamg‘armalari ham marketing va savdo sohasida 
maslahat va moliyaviy ko‘mak ko‘rsatmoqda.

Xorijiy kompaniyalar va brendlarning O‘zbekistonga kirib kelishi 2000-yillardan boshlab jadallashdi. 
Bugungi kunda isteʼmol bozori quyidagi brendlar ishtirokida faoliyat yuritmoqda:

- Avtomobil sanoati: Chevrolet (GM Uzbekistan), KIA, Hyundai;
- Maishiy texnika: Samsung, LG, Bosch;

- Chakana savdo: Carrefour, Makro, Korzinka;
- Aviatsiya va transport: Turkish Airlines, FlyDubai, Air Astana.
Mahalliy isteʼmolchilarning ko‘pchiligi xorijiy brendlarga bo‘lgan munosabati yaxshiroq. So‘rovlar shuni 

ko‘rsatmoqdaki, O‘zbekistonlik isteʼmolchilar xorijiy brendlarni sifati va ishonchliligi tufayli afzal ko‘radilar. 
Ayniqsa, Yevropa va Janubiy Koreya brendlariga ijobiy qarash keng tarqalgan. Biroq mahalliy brendlar ham o‘z 
imijini oshirishga harakat qilmoqda.

Xorijiy kompaniyalarning kirib kelishi mahalliy ishlab chiqaruvchilarga raqobatni kuchaytirish, mahsulot 
sifati va marketing faoliyatini takomillashtirish zaruratini yuklamoqda. Shu orqali ichki bozorda sog‘lom raqobat 
shakllanmoqda.

O‘zbekiston ichki bozori aholi sonining katta bo‘lishi va yoshlar ulushining yuqoriligi sababli jadal o‘sayotgan 
va istiqbolli segmentlardan biridir.

Jahon iqtisodiy forumining Global raqobatbardoshlik indeksida O‘zbekiston har yili yuqorilab bormoqda. 
Infratuzilma, texnologik tayyorgarlik, taʼlim sifati va bozor samaradorligi bu boradagi asosiy ko‘rsatkichlar 
hisoblanadi.

Milliy valyutaning nisbatan barqarorligi, ish haqlarining o‘sishi va kredit-moliya tizimining rivojlanishi 
isteʼmolchilar xarid qilish quvvatini oshirmoqda. Bu esa yangi mahsulotlar va xizmatlar uchun talabni kuchaytiradi.

O‘zbekistonning yetakchi kompaniyalari xususan, “Artel”, “UzAuto”, “Uzbekistan Airways” kabi 
kompaniyalarning global strategiyasini o‘z mahsulotlarini nafaqat ichki bozor, balki xalqaro maydonda ham 
faol ravishda sotishga xarakat qilayotganida deb bilamiz. Quyida ushbu kompaniyalarning global marketing 
strategiyalari tahlil qilinadi.

“Artel” kompaniyasi (Artel Electronics)  — O‘zbekistonda maishiy texnika va elektronika ishlab chiqarishda 
yetakchi brend hisoblanadi. Kompaniya o‘z faoliyatini Qozog‘iston, Qirg‘iziston, Tojikiston, Afg‘oniston, Rossiya 
va ayrim Yaqin Sharq mamlakatlariga eksport qilish orqali kengaytirmoqda.

Kompaniyaning asosiy strategik yo‘nalishi regional ekspansiya va markaziy Osiyo bozorini egallash 
hisoblanadi. Artel o‘zining mahsulotlarini “sifatli va ishonchli texnika” pozitsiyalashtirishida saqlashni maqsad 
qilgan. Brendlash amaliyotida  “Made in Uzbekistan” tamg‘asiga asosiy eʼtiborni qaratadi. Bu esa nafaqat 
kompaniyani balki mamlakatni nomini tanitishda ham katta ahamiyat kasb etadi.

“UzAuto Motors” (avvalgi GM Uzbekistan) — yengil avtomobillar ishlab chiqaruvchi yirik kompaniya bo‘lib, 
Chevrolet, Tracker, Cobalt kabi modellari bilan O‘zbekiston ichki bozori va xorijda faoliyat yuritadi.

“UzAuto Motors”ning asosiy eksport bozorlari Rossiya, Qozog‘iston, Belarus, Ukraina, Ozarbayjon, 
Afg‘oniston hisoblanadi.

Kompaniya faoliyatini yuqori cho‘qqiga olib chiqishda marketing elementlaridan samarali foydalanib 
kelmoqda. Avtomobil kompaniyaning marketing yondashuvi isteʼmolchilar talabini hisobga olgan holda 
moslashtirish strategiyasi (xarid quvvatiga qarab modellarning narxlari va opsiyalarini o‘zgartirish)ga eʼtibor 
qaratadi. Shu bilan birga tashqi  kommunikatsiyani rivojlantirish maqsadida digital marketingdan foydalanadi va 
transport yarmarkalarida faol qatnashadi. Bu esa, kompaniya mahsulotlarini xaridorlarga yaqindan tanishtirishda 
katta yordam beradi.

“Uzbekistan Airways” — milliy aviakompaniya bo‘lib, Osiyo, Yevropa va Yaqin Sharq yo‘nalishlarida 
parvozlarni amalga oshiradi. Kompaniya global marketingda turizm, tranzit logistika va milliy xizmat sifatiga 
tayanadi.

- Pozitsiyalash: “Quvonchli parvozlar uchun milliy tanlov”;
- Strategik ustuvorlik: Toshkentni mintaqaviy xabga aylantirish;
- Brend hamkorliklari: xalqaro aviatashuvchilari bilan codeshare bitimlari.
Mahalliy brendlarning xalqaro bozorlarda pozitsiyalanishi bozorni har tomonlama o‘rganish asosida olib 

borilmoqda. Mahalliy brendlar o‘z mahsulot va xizmatlarini xorijda tanitish jarayonida o‘ziga xos pozitsiyalash 
strategiyasini ishlab chiqmoqda. Ular quyidagi yo‘nalishlarga eʼtibor qaratmoqda:

- Mahsulot sifati va kafolatlar orqali ishonch hosil qilish (Artel, UzAvto);
- Milliy brendlar va qadriyatlarni aks ettirish (Uzbekistan Airways);
- Logistika qulayligi va “narx-sifat” muvozanatiga urg‘u berish (Bek cluster, Murad Buildings yo‘nalishlarida);
- Mahalliy xom-ashyoni eksport qilish orqali “o‘zbek mahsuloti” imijini shakllantirish (masalan, tekstil sanoati 

va charm mahsulotlari).
Har qanday biznes faoliyatini tahlil qilayotganda shu biznesning mahsulot, narx, tarqatish va reklama 

(4P) strategiyalarining amaliy tahlili bizga faoliyatning asosiy ustunliklari, yutuqlari haqida batafsil maʼlumot 
beradi. Quyida O‘zbekistonda faoliyat yuritayotgan kompaniyalarning 4P (Product, Price, Place, Promotion) 
strategiyalari tahlil qilinadi.

1-jadval. O‘zbekistonda faoliyat yuritayotgan kompaniyalarning 4P (Product, Price, Place, Promotion) 
strategiyalari[8]

Kompaniya Mahsulot (Product) Narx
(Price)

Tarqatish
(Place) Reklama (Promotion)

Artel
Keng turdagi texnika, 
lokal dizayn va 
funksiya

Segmentga qarab 
moslashtirilgan 
narxlar

Distribyutorlar va 
eksport orqali

Mahalliy TV, onlayn 
kampaniyalar, ko‘rgazmalar

UzAuto Motors Chevrolet modellari, 
texnik yangiliklar

Iqtisodiy modellar 
uchun arzon narxlar

Rasmiy dilerlar, 
xorijiy shoxobchalar

Tashqi reklama, blogerlar 
bilan hamkorlik

Uzbekistan 
Airways

Xalqaro va mahalliy 
yo‘nalishlarda 
aviachiptalar

Segmentlangan narx 
siyosati (economy–
business)

Internetda onlayn 
bronlash, agentliklar 
tarmog‘i

Aeroportlarda brend 
reklama, turizm yarmarkalari

Bu strategiyalar O‘zbekiston kompaniyalarining global raqobatga moslashayotganini ko‘rsatadi.
Bugungi kunda strategik rejalashtirishning asosi bo‘lib xizmat qiladigan SWOT-tahlilni amalga oshirishning 

juda ko‘p uslublari mavjud. Bu esa korxonalarga bozordagi strategik faoliyatlari variantlarini ishlab chiqish uchun 
juda keng imkoniyatlar yaratadi. SWOT-tahlil ‒ bu korxonaning va muhitning tavsiflarini tarkibiy yoritib beruvchi 
qulay vositadir. SWOTtahlilni o‘tkazishning u yoki bu metodikasini qo‘llaganda, ushbu jarayonning umumiy 
sxemasi o‘zgarishsiz qoladi, ammo omillar soni juda ko‘p bo‘lishi mumkin. Bu esa ularni tabaqalashtirish 
bo‘yicha maxsus usullarni qo‘llash zaruriyatini keltirib chiqaradi. Bunda jarayonni tahlil qilishda ishtirok etuvchilar 
(odatda ekspertlar) tomonidan aniqlanadigan subyektiv omillarni ham hisobga olish muhimdir[9]. SWOT-tahlilni 
o‘tkazish uchun obyekt sifatida Artel, UzAuto Motors, Uzbekistan Airways korxonalari tanlab olingan.

2-jadval. O‘zbekistonda faoliyat yuritayotgan kompaniyalarning SWOT tahlili [10]

Korxonalar Kuchli tomonlar Zaif tomonlar

Artel Mahalliy brendga bo‘lgan ishonch, 
keng assortiment Cheklangan global brend imiji

UzAuto Motors Sifatli yig‘uv, GM texnologiyasi Baʼzi bozorlarda servis cheklangan

Uzbekistan Airways Mintaqaviy markaz (Toshkent) sifatida 
strategik joylashuv

Raqobatbardosh narx siyosati yetarli 
emas

Imkoniyatlar Tahdidlar

Artel Osiyo bozorlarida o‘sish imkoniyati Xalqaro texnologik raqobat

UzAuto Motors Yangi bozorlar (Afrika, Yaqin Sharq) Xalqaro avtomobil narxlari o‘zgarishi

Uzbekistan Airways Turizm oqimini oshirish, tranzit 
logistika

Loukasterlar (arzon aviakompaniyalar) 
raqobati

Yuqoridagi qayd etib o‘tilgan jadvallarda O‘zbekistonning yetakchi kompaniyalari global marketing 
maydonida qanday strategik yondashuvlarni tanlayotgani, ularning 4P amaliyoti, pozitsiyalash harakatlari va 
kuchli hamda zaif tomonlari tizimli ravishda ko‘rib chiqildi. Shu orqali O‘zbekiston kompaniyalarining global 
raqobatda mustahkam o‘rin egallash istiqbollarini asoslash mumkin. 

X U L O S A  V A  T A K L I F L A R
Mamlakatda makroiqtisodiy barqarorlikni taʼminlash, iqtisodiyotda xususiy sektorning roli va ahamiyatini 

oshirish, kapital qurilish, qishloq xo‘jaligi va iqtisodiyotning boshqa tarmoqlarida tarkibiy islohotlarni 
chuqurlashtirishga qaratilgan chora-tadbirlar bilan bir qatorda tashqi savdoni liberallashtirish jarayoni YAIMning 
o‘sish tendensiyasini saqlab kelmoqda.

